
SYAWAL PENGUKUR IMPAK RAMADAN

(14 Mei 2021M/ 2 Syawal 1442H)

Sidang Jumaat yang dimuliakan,

Wahai hamba-hamba Allah! Bertakwa lah sekalian kamu kepada Allah
SWT dengan sebenar-benar takwa iaitu dengan melakukan segala
suruhan-Nya dan menjauhi segala larangan-Nya. Itulah tuntutan untuk
mempersiapkan diri sebelum bertemu Allah. Semoga kita berada dalam
redha dan rahmat-Nya di dunia dan akhirat.

Sebelum melanjutkan bicara, suka khatib memberi peringatan. Marilah
kita tinggalkan perkara lagha yang bertentangan dengan sunnah serta
adab, iaitu tindakan yang memesongkan perhatian daripada mendengar
khutbah dan isi kandungannya. Ini termasuklah perbuatan berbual-bual,
tidur dengan sengaja dan bermain telefon bimbit. Mimbar pada hari ini
akan membicarakan khutbah bertajuk: “Syawal pengukur impak
Ramadan”.



Sidang Jumaat yang dikasihi Allah,

Kehadiran bulan Syawal bukanlah semata-mata untuk meraikan kejayaan
melimpat gandakan amal ibadah sepanjang bulan Ramadan, bahkan ia
adalah kayu ukur, apakah puasa yang kita laksanakan itu benar-benar
memberi impak kepada jiwa atau sebaliknya? Justeru, antara amalan
sunat yang menjadi rebutan umat Islam ialah berpuasa sunat 6 hari di
bulan Syawal.

Kaum muslimin yang dirahmati Allah,

Antara nikmat yang sungguh hebat untuk mereka yang berpuasa ialah
syurga yang dikhaskan kepada orang yang berpuasa sahaja, seperti yang
disabdakan Rasulullah &5:

Maksudnya: “Sesungguhnya dalam syurga terdapat sebuah pintu yang
dikenali dengan nama ar-Rayyan khususnya untuk ahli puasa memasuki
syurga melaluinya pada hari kiamat kelak. Selain mereka, tidak ada yang

dibenarkan masuk”. (Muttafaqun ‘alaih)

Dalam menilai kualiti puasa Ramadan seseorang muslim, maka puasa
sunat 6 hari daripada bulan Syawal boleh dianggap antara kayu pengukur
tahap ketakwaan selepas berjaya berpuasa sebulan.

Muslimin yang dimuliakan Allah,

Amalan berpuasa sunat 6 hari pada bulan Syawal lebih afdhal dilakukan
secara berturut-turut bermula daripada 2 Syawal. Namun sekiranya tidak
mampu, ia boleh dikerjakan secara berselang-seli sepanjang bulan

Syawal. Ini kerana apabila Rasulullah & menganjurkan puasa tersebut,

baginda menyebut Syawal secara umum tanpa menentukan hari-
harinya. Daripada Abu Ayub al-Ansari ra., Rasulullah &5 telah bersabda:

Maksudnya: “Sesiapa yang berpuasa Ramadan kemudian diikuti pula
dengan berpuasa 6 hari pada bulan Syawal, seolah-olah dia telah
berpuasa setahun”.

(Hadis Riwayat Imam Muslim)

Kata Imam an-Nawawi, berkata ‘ulamak: “Puasa itu seakan-akan puasa
setahun kerana setiap amalan digandakan dengan sepuluh gandaan,
maka sebulan Ramadan seolah-olah sepuluh bulan dan 6 hari itu pula
seakan-akan dua bulan”.

Sidang muslimin yang dimuliakan Allah,

Berkaitan permasalahan puasa gadha’ digabungkan dengan puasa 6
dari bulan Syawal, hal ini merupakan khilaf dalam kalangan para
‘ulamak. Namun menurut mazhab asy-Syafi’e hukumnya harus dan sah
menggabungkan antara puasa wajib seperti gadha’, nazar dan kaffarah
dengan puasa sunat, sepertimana yang dinyatakan oleh Imam as-
Sayuthi dalam kitab al-Asybah wan Nazhair yang bermaksud:

“Seseorang yang berpuasa pada hari ‘arafah contohnya untuk (niat)
gadha’ atau nazar atau kaffarah dan dia berniat bersamanya puasa
(sunat) ‘arafah, maka Imam al-Barizi menfatwakan ia adalah sah dan
mendapat kedua-duanya (pahala gadha’ dan sunat)”.

Meskipun diharuskan menurut mazhab asy-Syafi’e, namun pahala yang
dianugerahkan tidak sempurna berbanding jika dilakukan secara
berasingan.



Sesungguhnya berpuasa sunat di bulan Syawal memang agak mencabar
kerana bukan mudah untuk berpuasa ketika melihat orang lain makan
dan minum. Di samping itu ada pula budaya rumah terbuka Aidilfitri
yang menjadi lumrah setiap tahun (kecuali dalam tempoh pandemik).
Adalah diharapkan agar Allah SWT memberikan ganjaran yang besar
kepada mereka yang berjaya melepasi ujian ini.

Sidang Jumaat yang dikasihi Allah,

Mengakhiri khutbah, marilah kita renungi kata-kata dari Imam lbn
Rajab al-Hanbali berkenaan hikmah puasa pada bulan Syawal,
antaranya:

Pertama: Puasa enam daripada bulan Syawal sebagai pelengkap
ganjaran pahala setahun berpuasa.

Kedua: Puasa pada bulan Syawal dan Syaaban seperti sunat Rawatib
Qabliyyah dan Ba’diyah bagi solat fardhu iaitu sebagai penampal
kekurangan puasa Ramadan.

Ketiga: Sebagai tanda gabul amalan Ramadan seseorang yang
mendapat taufik Allah untuk melakukan amal soleh berikutannya.

Ya Allah dengan sifatMu yang Maha Pemurah dan Maha Mendengar!
Kami hambaMu yang lemah merayu kepadaMu agar engkau angkat dan
hilangkan segera wabak penyakit Covid-19 yang sedang melanda kami
agar dapat kami melaksanakan syiarMu dengan sempurna.

Ya Allah jadikanlah kami dan keturunan kami orang-orang yang
istigamah mendirikan solat secara berjemaah serta mengeluarkan zakat
dan wagaf. Rahmatilah kehidupan mereka. Sesungguhnya hanya
kepadaMu jua Ya Allah, doa kami mohon diperkenankan dan diterima.

